Addysg: Ein Hawl – Persbectif lesbiaidd, hoyw a deurywiol o fyd addysg
28 Mawrth 2009
Adroddiad Gwerthuso Digwyddiad Blynyddol
Cynnwys 

1. Cyflwyniad
2. Cefndir a Chyd-destun 

3. Nodau’r Gynhadledd  

4. Siaradwyr
5. Gweithdai
6. Lansio yr Adroddiad Ysgol
7. Gwerthusiad Cynhadledd
1. Cyflwyniad
Cynhaliwyd Digwyddiad Blynyddol Stonewall Cymru 2009, ‘Addysg: Ein hawl – Persbectif lesbiaidd, hoyw a deurywiol o fyd addysg’, ar Sadwrn 28 Mawrth yn Venue Cymru, Llandudno. Cefnogwyd gan Lywodraeth Cynulliad Cymru. Noddwyd y cynllun bwrsariaeth incwm isel gan y Comisiwn Cydraddoldeb a Hawliau Dynol, gan alluogi nifer o bobl ifanc i fynychu’r Digwyddiad. Nod y digwyddiad oedd sicrhau bod pob maes addysg yn ddiogel a chroesawgar ar gyfer pobl lesbiaidd, hoyw a deurywiol (LHD). 

Mynychodd cyfanswm o 85 o gynadleddwyr y Digwyddiad. O’r rhain, mynychodd 24 fel cynrychiolwyr mudiadau prif ffrwd a 28 arall fel cynrychiolwyr mudiadau LHD. Daeth y cynadleddwyr o ystod eang o sectorau, gan gynnwys: llywodraeth leol, addysg uwch, undebau llafur, gwasanaethau ieuenctid, yr Heddlu, mudiadau gwirfoddol ac athrawon.  
Roedd gan y mudiadau canlynol stondinau gwybodaeth yn y digwyddiad: Cymorth i Dioddefwyr, Tros Gynnal, Gwasanaeth Erlyn y Goron, Viva, TUC Cymru, THT Cymru, Gwasanaeth Addysg – Cyngor Bwrdeistref Sirol Conwy, Canolfan Rhagoriaeth LHDT Cymru, Gofal Galar Cruse Cymru, CCHD, Heddlu Gogledd Cymru, UCMC, Bi Cymru.  

Derbyniodd y cynadleddwyr becynnau yn cynnwys copi o’r “Adroddiad Ysgol” dwyieithog, ystadegau Troseddau Casineb Homoffobaidd Cymru ar gyfer 2006-2008 a hefyd Canllaw Troseddau Casineb Homoffobaidd Stonewall Cymru.
Cadeiriwyd y Digwyddiad gan Gyd-Gadeiryddion Stonewall Cymru, Gruffudd Jones a Lee Phillips.
Roedd y rhaglen yn cynnwys sesiynau llawn gyda siaradwyr arbenigol, a gweithdai i ddilyn lle gallai cynadleddwyr drafod materion penodol mewn mwy o fanylder ac ennill gwybodaeth ac arfau i ddatblygu’r gwaith yn eu meysydd eu hunain. Roedd pedwar siaradwr yn y sesiwn lawn gyntaf. Yn gyntaf, darllenodd Sylvia Jones o’r Adran Blant, Addysg, Dysgu Gydol Oes a Sgiliau neges o gefnogaeth gan y Gweinidog dros Blant, Addysg, Dysgu Gydol Oes a Sgiliau. Dilynwyd hyn gan araith gan John Sam Jones, yr Ymgynghorydd Ysgolion ar ABCh gyda Chyngor Sir Dinbych, a siaradodd am ei brofiadau wrth ddelio â sialensiau lleol. Y trydydd i siarad oedd Alwena Tomos, Pennaeth Cynorthwyol Ysgol Glan Clwyd, a dynnodd sylw at y sialensiau sy’n wynebu ysgolion wrth daclo bwlio homoffobaidd. I gloi’r sesiwn lawn hon, bu Derek Munn, Cyfarwyddwr Materion Cyhoeddus Stonewall, yn tynnu sylw at lwyddiannau Stonewall dros y flwyddyn ddiwethaf. 
Roedd y gweithdai yn cwmpasu ystod eang o faterion addysg: 
· Cefnogi rhieni sy’n cefnogi meibion a merched 

· Offer i’w defnyddio mewn ysgolion
· Allan a balch mewn Addysg Bellach ac Uwch
· Ymgynghori mewn ysgolion
· Sut mae gwaith ieuenctid LHDA...yn gweithio
· Materion LHD wrth ddysgu ieithoedd
Roedd yr ail sesiwn lawn yn cynnwys panel profiadau, lle bu pobl LHD â gwahanol bersbectif o’r system addysg yn rhannu eu profiadau ac yn ateb cwestiynau o’r llawr. Hefyd yn y sesiwn brynhawn roedd lansiad dwyieithog Yr Adroddiad Ysgol, ymchwil Stonewall i brofiadau pobl ifanc LHD yn ysgolion Prydain.

2. Cefndir a Chyd-destun 

Mae themâu Digwyddiad Blynyddol Stonewall Cymru bob amser yn berthnasol i Amcanion Strategol y mudiad. 
Cynorthwyodd Digwyddiad 2009 i ni gyflawni ein amcan ‘Addysg’: 

I gefnogi ysgolion, AALl a gweithwyr byd addysg i daclo homoffobia a bwlio homoffobaidd a herio tangyflawniad disgyblion LHD 

Stonewall Cymru, Amcanion Strategol, 2008 –11

3. Nodau Digwyddiad Blynyddol
Nod Addysg: Ein hawl oedd sicrhau bod pob rhan o fyd addysg yn ddiogel a chroesawgar ar gyfer pobl LHD, ac yn benodol:

1. Cynyddu dealltwriaeth o’r hyn sydd angen ei wneud ar faterion cyfeiriadedd rhywiol ar gyfer plant, pobl ifanc, rhieni a staff LHD ym myd addysg
2. Codi ymwybyddiaeth o’r adnoddau a chefnogaeth sydd ar gael
3. Datblygu argymhellion ar faterion LHD ym myd addysg ar gyfer Llywodraeth Cynulliad Cymru ac eraill ym myd addysg.

4. Siaradwyr
Sesiwn Lawn gyntaf
Neges gan Jane Hutt AC, Gweinidog dros Blant, Addysg, Dysgu Gydol Oes a Sgiliau, Llywodraeth Cynulliad Cymru
Er nad oedd modd i’r Gweinidog fynychu’r digwyddiad yn sgil ymrwymiadau etholaethol brys, anfonodd neges o gefnogaeth i’r digwyddiad, a ddarllenwyd ar ei rhan gan Sylvia Jones o’r Adran Plant, Addysg, Dysgu Gydol Oes a Sgiliau. 

Canolbwyntiodd neges y Gweinidog ar ymdrechion Llywodraeth Cynulliad Cymru i daclo homoffobia a bwlio homoffobaidd yng Nghymru, a’r gwaith partneriaeth rhwng Stonewall Cymru a’r Adran sydd wedi cynhyrchu, yn fwyaf diweddar, y DVD dwyieithog Allan Ag E a’r Adroddiad Ysgol dwyieithog. 
Yn y neges, tynnodd y Gweinidog sylw at y cynnydd a wnaed wrth daclo bwlio homoffobaidd yng Nghymru, ac at yr angen i adeiladu ar argymhellion Yr Adroddiad Ysgol, i sicrhau bod ysgolion yn gosod mesurau priodol i ddelio gyda bwlio homoffobaidd. Nododd bod gan ysgolion swyddogaeth hanfodol i’w chwarae wrth ymateb i fwlio homoffobaidd, ond hefyd bod angen arweiniad clir gan Lywodraeth Cynulliad Cymru, sydd yn cael ei ddatblygu ar hyn o bryd. Siaradodd y Gweinidog hefyd am yr angen i ysgolion ddefnyddio cefnogaeth gan asiantaethau allanol i daclo bwlio homoffobaidd ac i hyfforddi athrawon.

Cydnabu’r Gweinidog bod bwlio homoffobaidd yn bryder gwirioneddol i blant a phobl ifanc yng Nghymru, a soniodd bod Llywodraeth Cynulliad Cymru yn ddiweddar wedi comisiynu arolwg i edrych ar bob math o fwlio yn ysgolion Cymru. Dywedodd y byddai hyn yn dangos yn glir ble ddylid cyfeirio adnoddau, a hefyd yn darparu meincnod i fesur cynnydd wrth daclo bwlio dros y blynyddoedd i ddod.

Amlinellodd y Gweinidog effaith bwlio homoffobaidd ar y dioddefwyr, gan nodi bod disgyblion yn fwy tebygol o golli ysgol, ac yn llai tebygol o aros mewn addysg llawn amser. Tanlinellodd bwysigrwydd sicrhau bod peirianwaith cefnogi priodol wedi’i osod i helpu’r bobl ifanc hyn, gan dynnu sylw at y strategaeth genedlaethol i ddarparu gwasanaeth cynghori annibynnol i bob disgybl ysgol.

Gorffennodd y Gweinidog drwy ymddiheuro bod ymrwymiadau eraill wedi ei hatal rhag mynychu’r Digwyddiad, a diolchodd i Stonewall Cymru a’r partneriaid ledled Cymru am y gwaith a wnaed i daclo bwlio homoffobaidd. Mynegodd hyder, gyda’r peirianwaith a’r gefnogaeth briodol, y gellir gostwng bwlio homoffobaidd yn gyson dros yr ychydig flynyddoedd nesaf.

John Sam Jones, Ymgynghorydd ABCh Ysgolion, Awdurdod Addysg Lleol Sir Ddinbych
Roedd araith John Sam Jones yn amlinellu ei brofiadau o ddelio gyda’r sialensiau lleol a gododd wrth daclo bwlio homoffobaidd mewn ysgolion. Dechreuodd ei araith drwy nodi’r pwysigrwydd symbolaidd o fedru siarad yn gyhoeddus yn Gymraeg am faterion cyfeiriadedd rhywiol, rhywbeth anghysurus ac anodd iawn i nifer o siaradwyr Cymraeg.

Rhannodd John Sam brofiad blaenorol o siarad mewn cyfarfod gyda phenaethiaid ysgolion Ynys Môn a Gwynedd, i drafod yr hyn y gellid ei wneud i sicrhau bod bwlio homoffobaidd yn rhan o’r strategaeth gwrth fwlio. I osod hyn mewn cyd-destun, tynnodd sylw at hunanladdiad diweddar dyn ifanc hoyw yn yr ardal, a hefyd ymgais at hunanladdiad disgybl blwyddyn 10. Eglurodd John Sam bod nifer o’r penaethiaid yn y cyfarfod hwn yn anghysurus oherwydd ei fod wedi codi materion LHD, ond yn dilyn trafodaeth, eu bod wedi ymrwymo i gychwyn gweithio ar fwlio homoffobaidd yn Ynys Môn a Gwynedd.

Eglurodd John Sam bod y stori hon yn dangos rhan o’i swyddogaeth fel Ymgynghorydd ABCh o fewn awdurdod lleol. Ei swyddogaeth yw ceisio sicrhau bod ysgolion yn dilyn canllawiau gwrth fwlio, a’u bod yn ymateb i’r gyfraith ar addysg rhyw. Mae hefyd yn gweithio i sicrhau bod gan athrawon hyfforddiant priodol a dilys i wneud y gwaith hwn.

Aeth John Sam ymlaen i drafod ei brofiadau ei hun o fod yn ddyn agored hoyw yn gweithio mewn Adran Addysg. Meddai nad oedd erioed wedi dioddef homoffobia yn y strwythur, ond nododd ddiffyg dealltwriaeth am yr hyn sy’n bwysig i bobl LHD.

Gorffennodd John Sam drwy nodi bod gan yr awdurdod lleol y cyfrifoldeb o ddelio gydag anghysur athrawon a phenaethiaid am faterion LHD, sicrhau bod polisïau priodol wedi’u gosod a bod y gwaith yn cael ei gynnwys yn y cwricwlwm, a hefyd sicrhau bod athrawon yn teimlo’n hyderus i ddysgu am y materion hyn.
Alwena Tomos, Pennaeth Cynorthwyol, Ysgol Glan Clwyd, Llanelwy
Cyflwynodd Alwena Tomos araith yn tynnu sylw at y sialensiau sy’n wynebu ysgolion wrth ddelio gyda bwlio homoffobaidd. 

Cychwynnodd Alwena drwy dynnu sylw at swyddogaeth cefnogaeth yr Awdurdod Lleol, a John Sam Jones yn arbennig, wrth annog ysgolion i ddatblygu a symud ymlaen gyda’r gwaith i daclo bwlio homoffobaidd. Siaradodd am yr angen i hyrwyddo dealltwriaeth am anghenion bob plentyn a pherson ifanc mewn ysgol, gan gynnwys pobl ifanc LHD, ac i sicrhau cydraddoldeb. Tynnodd Alwena sylw at y gwaith mae Ysgol Glan Clwyd wedi bod yn ei wneud i daclo bwlio homoffobaidd, gan gynnwys cynnal lansiad DVD Stonewall Cymru Allan Ag E yn Hydref 2008, a hyfforddi staff. Nododd swyddogaeth y cyfryngau naill ai fel cymorth neu rwystr yng ngwaith ysgolion, gan ddangos bod sylw yn y cyfryngau weithiau’n awgrymu bod problem sylweddol mewn ysgol. Cydnabu Alwena er bod problemau weithiau mewn ysgolion, eu bod yn ceisio gwneud rhywbeth amdanynt. Pwysleisiodd yr angen am drafodaeth agored mewn ysgolion am faterion LHD, ond nododd bod rhai ysgolion yn teimlo po fwyaf bo pethau’n cael eu trafod, y mwyaf y gellid awgrymu bod problem yn yr ysgol. Dywedodd Alwena bod ei hysgol yn ceisio datblygu o fewn canllawiau fframwaith ABCh Cynulliad Cymru. Tynnodd sylw eto at swyddogaeth yr Awdurdod Lleol wrth ddarparu arweiniad ar addysg rhyw a pherthynas.
Pwysleisiodd Alwena yr angen am empathi, didwylledd a chydraddoldeb mewn ysgol. Tynnodd sylw at y 10 argymhelliad allweddol yn Yr Adroddiad Ysgol. Gofynnodd i Stonewall Cymru hyrwyddo a rhannu arfer da cyfredol, a chyfeirio ysgolion at yr enghreifftiau hyn.
Derek Munn, Cyfarwyddwr Materion Cyhoeddus, Stonewall

Darparodd Derek Munn y newyddion diweddaraf am waith Stonewall ledled y DU eleni.
Cychwynnodd Derek drwy amlinellu’r cynnydd deddfwriaethol eleni, gan nodi bod y Ddeddf Mewnfudo yn cynnwys trosedd newydd o annog casineb yn sgil cyfeiriadedd rhywiol, a bod y Ddeddf Ffrwythloni ac Embryoleg Dynol yn caniatáu i’r ddau bartner mewn cwpwl cyfunrywiol sy’n dilyn triniaeth ffrwythlondeb i gael eu henwi ar dystysgrif geni’r plentyn.
Aeth Derek ymlaen i drafod y cyhoeddiadau a gynhyrchwyd gan Stonewall dros y flwyddyn ddiwethaf. Amlinellodd adroddiad Serves You Right,  sy’n adroddiad am ganfyddiadau pobl LHD am y gwasanaeth y byddant yn ei dderbyn wrth ddefnyddio gwasanaethau cyhoeddus, a Homophobic Hate Crime a ddangosodd bod 1 mewn 3 o bobl LHD wedi dioddef digwyddiad casineb dros y flwyddyn ddiwethaf. Hefyd tynnodd Derek sylw at Prescription for Change, arolwg iechyd menywod lesbiaidd a deurywiol, yr arolwg mwyaf o’i fath i’w gynnal y tu hwnt i’r UDA. Nodwyd hefyd Living Together, ymchwil Stonewall i ganfyddiadau pobl â ffydd am bobl LHD, a The Double Glazed Glass Ceiling, a oedd yn edrych ar brofiadau lesbiaid yn y gweithle. Hefyd hyrwyddodd Derek The Teachers’ Report, adroddiad ymchwil diweddaraf Stonewall i ganfyddiadau athrawon am fwlio homoffobaidd yn eu hysgolion. Tynnodd Derek sylw at y ffaith bod yr adroddiad yn dangos profiadau athrawon cynradd ac uwchradd, a hefyd pwysleisiodd y gwahaniaethau rhwng canfyddiadau athrawon am fwlio homoffobaidd a’r profiadau a nodwyd gan bobl ifanc. 

Tynnodd Derek sylw at y cynnydd a wnaed yn y gweithle, gyda Chynllun Hyrwyddwyr Amrywiaeth bellach yn cyrraedd at 500 o aelodau. Wrth i’r cynllun dyfu, meddai, a chynnwys ystod ehangach fyth o gyflogwyr, mae sialensiau newydd yn codi.

O ran Addysg, soniodd Derek am ddatblygiad Hyrwyddwyr Addysg, y cynllun meincnodi newydd ar gyfer awdurdodau lleol, i ddarparu strategaethau ymarferol i weithredu ar dystiolaeth a gasglwyd gan Stonewall. Nododd bod y cynllun yn cynnwys sefydlu perthynas un ar un rhwng Stonewall ac awdurdodau lleol, a gweithio gyda chynllun gweithredu a sefydlu ysgolion disglair gyda’r awdurdod. Ar hyn o bryd mae 20 Hyrwyddwr Addysg, a nododd Derek bod y rhaglen i’w hymestyn i Gymru yn y dyfodol agos. Siaradodd Derek hefyd am y cynnydd mewn ymglymiad pobl ifanc yng ngwaith addysg Stonewall, gan gynnwys gwirfoddoli ieuenctid. Mynegodd yr angen i gynnwys pobl ifanc mewn rhywbeth sy’n effeithio arnynt, ac i ystyried eu teimladau.
Dywedodd Derek wrth gynadleddwyr am FIT, y ddrama a gomisiynwyd gan Stonewall ac a ysgrifennwyd gan Rikki Beadle-Blair, a deithiodd ledled ysgolion Lloegr a’r Alban. Mae dros 20,000 o bobl wedi gweld y ddrama, gan gynnwys nifer o bobl ifanc cyfnod allweddol 3. Nododd Derek gynlluniau i droi’r ddrama yn DVD i’w anfon at bob ysgol ym Mhrydain. Tynnodd sylw at lwyddiant ymgyrch bosteri Mae Rhai Pobl yn Hoyw, Deliwch â’r Peth! a ddatblygwyd gyda phobl ifanc, ac sydd wedi bod ar fyrddau arddangos ledled y wlad, ar drenau tanddaearol ac yn Attitude Magazine.
Yna aeth Derek yn ei flaen i osod cynlluniau ar gyfer y flwyddyn i ddod, gan nodi y bydd Stonewall yn cynnal ymchwil i ffydd yn y gweithle, gydag enghreifftiau arfer da ar ffyrdd o ddatrys gwrthdaro rhwng cyfeiriadedd rhywiol a chrefydd yng nghyd-destun y gweithle. Hefyd bydd gwaith am homoffobia yn y byd pêl-droed, ac ymchwil i’r portread o bobl LHD yn y rhaglenni sy’n cael eu gwylio gan bobl ifanc. Tynnodd Derek sylw hefyd at y ffaith y bydd gwaith newydd yn codi o ran lloches a thai, a dogfennau’n cael eu cynhyrchu i bobl eu defnyddio ar y thema monitro, troseddau casineb, beichiogrwydd a phrifysgolion. Bydd gwaith Seneddol yn parhau, yn canolbwyntio ar y Mesur Crwner, Mesur Cydraddoldeb, a’r Mesur Troseddau Casineb yn yr Alban.

Gorffennodd Derek drwy nodi bod llawer o waith i’w wneud o hyd, gan ddefnyddio’r enghraifft o Gynhadledd y Llefarydd sy’n edrych ar gynrychiolaeth yn y senedd. Tynnodd sylw at y ffaith, hyd nes bod pobl LHD yn cael eu cynrychioli’n gyfrannol yn y senedd, bod llawer o waith i’w wneud o hyd.
Ail Sesiwn Lawn
Panel Profiadau
Roedd y panel yn cynnwys pobl LHD â phrofiadau amrywiol o’r system addysg, yn benodol disgybl, myfyriwr, llywodraethwr a rhiant.

Jacques Alvarez – persbectif disgybl
Siaradodd Jacques am ei brofiadau o fod yn ddisgybl ysgol hoyw, ac o gael ei fwlio’n homoffobaidd. Adroddodd am gael ei fwlio’n gyson yn yr ysgol uwchradd, a dioddef trais corfforol. Datgelodd iddo orfod mynd i’r ysbyty gan iddo dorri’i asgwrn gên ym mlwyddyn 9 o ganlyniad i fwlio homoffobaidd.  Meddai Jacques ei fod yn teimlo nad oedd yr athrawon yn ei ysgol wedi’u hyfforddi’n ddigonol i ddelio gyda bwlio homoffobaidd na materion LHD, a bod yr ymateb yn ddryslyd yn aml, gyda’r disgyblion yn cael eu hanfon i siarad gydag amrywiol aelodau staff, ond nad oedd llawer yn digwydd. Nododd o ganlyniad i’r bwlio homoffobaidd, iddo wrthryfela, colli ysgol a chamymddwyn, fel ffordd o ddianc o’r ysgol. Meddai ei fod yn teimlo bod y broblem yn waeth mewn trefi bychain ac ardaloedd gwledig. Nododd Jacques bod mentora a chefnogaeth o gymorth gwirioneddol iddo i’w helpu i ddelio gyda bwlio. Nododd bod yr heddlu hefyd wedi bod o gymorth mawr, ond ar y pryd roedd yn ofni dilyn yr achos ymhellach rhag ofn i’r sefyllfa waethygu. Dywedodd pe bai’n mynd yn ôl, y byddai’n dilyn yr achos ymhellach, oherwydd byddai gweithredu yn sicrhau bod y bwlïaid yn dysgu nad oes modd trin person fel hyn. 
Kay Barnes – Myfyriwr LHD 

Siaradodd Kay am ei phrofiadau o fod yn fyfyriwr deurywiol, ac am gyfranogi yn ymgyrch LHDT UCMC. Nododd bod y ffrindiau a wnaeth ar y campws wedi bod o gymorth mawr yn ei chefnogi a’i chyflwyno i’r gymdeithas LHDT. Siaradodd am ei phrofiadau o gael ei hethol yn swyddog myfyrwyr, a bod yn rhaid iddi ddod allan o flaen ystafell o 400 o bobl. Nododd Kay ei fod yn anodd iawn yn ei phrifysgol i ddod o hyd i bobl LHD eraill, a bod problem aflonyddu yno gan bod undebau chwaraeon mor gryf. Nododd bod pobl, yn gyffredinol, yn ei derbyn, ond nad dyna oedd profiad bob myfyriwr, gan nad oedd ganddynt ei hunan hyder neu nad oeddent mor agored am eu cyfeiriadedd rhywiol.

Neil Wooding – Persbectif rhiant
Rhannodd Neil ei brofiadau o gyd-fagu dau o blant. Dechreuodd drwy nodi, er bod rhai pobl yn meddwl iddo ddod yn rhiant drwy gamgymeriad, nad oedd unrhyw gamgymeriad am ei ddyhead i fod yn dad. Nododd, pan aeth ei ferch i’r ysgol, bod yr athrawon yn gyfeillgar iawn ond nad oeddent yn deall materion LHD, a bod nifer ohonynt yn meddwl mai eu dyletswydd oedd atgyfnerthu heterorywioldeb drwy gwricwlwm yr ysgol. Meddai Neil ei bod yn bwysig i bobl LHD lynu at eu gwerthoedd a chael yr hyder i ddangos arweiniad o ran eu credoau. Nododd Neil bod ffrindiau ei blant wrth eu boddau yn treulio amser gyda’r teulu, a’i fod yn teimlo nad oedd cyfeiriadedd rhywiol yn broblem ar gyfer ei blant, gan roi’r enghraifft bod ei fab a chyfaill yn gysurus yn cysgu yn yr un gwely, heb boeni am ganfyddiadau am eu cyfeiriadedd rhywiol.
Jeremy Consitt – persbectif llywodraethwr
Bu Jeremy yn llywodraethwr ysgol yng Nghaerdydd ers tua 4 blynedd, wedi ei gyfethol fel cynrychiolydd plwyf. Yna cafodd ei ddyrchafu i fod yn uwch lywodraethwr yr ysgol, ac mae bellach yn cadeirio pwyllgor y staff. Siaradodd Jeremy am ei brofiadau cadarnhaol o fod yn lywodraethwr, gan nodi nad oedd ei gyfeiriadedd rhywiol erioed wedi bod yn broblem nac yn rhwystr rhag cyflawni ei ddyletswyddau. Nododd bod ei ysgol yn amgylchedd gadarnhaol iawn lle maer’ staff wedi’u harfogi’n dda i ddelio gyda materion LHD a chydraddoldeb. 
Mair Rigby – persbectif darlithydd
Bu Mair yn dysgu ym myd addysg uwch ers tua 6 mlynedd, wedi cwblhau ei PhD mewn Llenyddiaeth Saesneg ym Mhrifysgol Caerdydd, lle bu’n dysgu am tua 5 mlynedd. Dros y flwyddyn ddiwethaf bu’n dysgu ym Mhrifysgol Morgannwg. Cychwynnodd Mair drwy nodi, fel darlithydd lesbiaidd, nad yw’n teimlo’n ddiogel i fod ‘allan’ yn yr ystafell ddosbarth gyda’i myfyrwyr. Pe bai’n dysgu ar ei maes arbenigedd ei hun, er enghraifft cwrs mewn llenyddiaeth lesbiaidd, byddai o bosib yn teimlo’n wahanol, ond ar hyn o bryd nid yw’n teimlo bod ganddi’r grym i ddelio gyda homoffobia o gyfeiriad myfyrwyr. Er ei bod yn ceisio delio gyda’r mater, nid yw’n teimlo’n ddiogel yn gwneud hynny. Rhoddodd Mair enghraifft am ddarlith ddiweddar ar Oscar Wilde, lle’r oedd myfyriwr gwrywaidd yn chwerthin yn gyson. Eglurodd iddi herio’r myfyriwr gan ofyn beth oedd mor ddoniol, ac fe stopiodd chwerthin, ond meddai nad oedd yn teimlo’n ddigon diogel i agor trafodaeth am homoffobia.

Aeth Mair yn ei blaen i egluro iddi fod yn agored erioed gyda’i chydweithwyr, ac nad yw wedi dioddef problemau amlwg o ganlyniad, ond mae’n poeni am gyflogaeth a chamwahaniaethu yn ei gyrfa. Tynnodd sylw at arolwg diweddar am brofiadau staff a myfyrwyr LHDT a gyflawnwyd gan yr Uned Her Cydraddoldeb, a nododd rhai o’r canfyddiadau. Meddai Mair bod yr adroddiad yn dangos bod staff LHD wedi dioddef camwahaniaethu a chamdriniaeth gan gydweithwyr, a bod nifer o staff yn ofni homoffobia o gyfeiriad myfyrwyr. Nododd nad yw homoffobia yn cael ei gymryd o ddifrif bob tro, gyda pholisïau teuluol (e.e. oriau hyblyg, gwyliau hir) yn aml heb fod ar gael i staff LHD, ac o ganlyniad bod staff LHD yn aml yn gwneud gwaith ychwanegol. Awgrymodd Mair bod angen hyfforddiant i uwch staff ar faterion LHD. Roedd yn cydnabod bod hyfforddi academyddion yn anodd, ond meddai mai dyma’r allwedd. Pwysleisiodd hefyd yr angen am bolisïau clir i ddelio gyda homoffobia ym mhob adran, a’r angen am rwydweithiau staff LHDT ym mhob Sefydliad Addysg Uwch. 
5. Gweithdai
Gwahoddwyd cynadleddwyr i ymuno gyda dau weithdy yr un, o ddewis o chwech dros ddwy sesiwn.

Sesiwn gweithdy cyntaf
Cefnogi Rhieni, sy’n Cefnogi Meibion a Merched
Marjorie Smith – Families Together London (Grŵp cefnogaeth yn Llundain ar gyfer rhieni pobl LHDT)
Roedd y gweithdy yn edrych ar faterion sy’n effeithio ar rieni plant a phobl ifanc LHDT sydd yn yr ysgol, ac yn ystyried y newidiadau angenrheidiol i sicrhau bod gan rieni’r wybodaeth a’r gefnogaeth angenrheidiol i gefnogi eu meibion a’u merched. Archwiliodd y gweithdy nifer o astudiaethau achos er mwyn tanlinellu’r ystod o faterion perthnasol.
Offer i’w defnyddio mewn ysgolion
Rhian Keyse, Swyddog Addysg ac Ieuenctid, Stonewall Cymru

Darparodd y gweithdy hwn wybodaeth i gynadleddwyr am natur a graddfa bwlio homoffobaidd, gan eu harwain drwy 10 argymhelliad allweddol Stonewall i daclo homoffobia yn yr ystafell ddosbarth. Darparwyd gwybodaeth am strategaethau ymarferol i ddelio gyda bwlio homoffobaidd, gan gynnwys polisïau gwrth fwlio, ac fe ddangoswyd adnoddau addysgiadol Stonewall.

Allan a Balch mewn Addysg Bellach ac Uwch
Kay Barnes, Swyddog LHDT UCMC
Cyflwynodd y gweithdy’r cynadleddwyr i faterion allweddol sy’n wynebu pobl LHDT mewn addysg bellach ac uwch. Trafododd y cynadleddwyr y mesurau y gall sefydliadau, grwpiau ac unigolion eu cymryd i gynorthwyo gyda’r materion hyn. Darparwyd trosolwg o ymgyrch LHDT UCMC, gan gynnwys y swyddogaeth y gallant ei chwarae wrth ddarparu cefnogaeth a gwybodaeth i fyfyrwyr. 
Ail Sesiwn Gweithdai
Ymgynghori mewn Ysgolion 

Sylvia Jones, Cydlynydd Ymgynghori mewn Ysgolion, Llywodraeth Cynulliad Cymru
Darparodd y gweithdy drosolwg i gynadleddwyr o strategaeth Llywodraeth Cynulliad Cymru ar gyfer ymgynghori mewn ysgolion, gan gynnwys datblygiadau hyd yma. Archwiliwyd a thrafodwyd y materion penodol ar gyfer pobl ifanc LHD, ac fe ddarparwyd cyfle i gynadleddwyr ddylanwadu ar gyflwyniad y strategaeth. 
Sut mae Gwaith Ieuenctid LHDA ...yn gweithio 

Hwyluswyd gan bobl ifanc a gweithwyr ieuenctid Viva – Gwasanaeth Pobl Ifanc LHDA, Sir Ddinbych.
Archwiliodd y gweithdy rhyngweithiol hwn fuddiannau, gwerth a phwysigrwydd darpariaeth gwaith ieuenctid arbenigol ar gyfer pobl ifanc LHDA. Rhannodd aelodau o grŵp ieuenctid Viva eu persbectif a’u profiadau o addysg anffurfiol.

Materion LHD wrth ddysgu ieithoedd
Ele Hicks, Swyddog Polisi a Phrosiectau Stonewall Cymru 
Roedd y gweithdy hwn yn darparu cyfle i gynadleddwyr drafod y materion sy’n benodol i bobl LHD sy’n dysgu Cymraeg a ieithoedd tramor modern. Ymysg y testunau a drafodwyd roedd bod yn LHD wrth ddysgu Cymraeg a ieithoedd eraill, a phrofiadau’r dysgwr LHD. Roedd y gweithdy’n archwilio’r ffyrdd y gall tiwtoriaid iaith gynnwys pobl LHD, a bod yn fwy cynhwysol.
6. Lansiad Yr Adroddiad Ysgol
Yr eitem olaf ar agenda’r Digwyddiad oedd lansiad dwyieithog Yr Adroddiad Ysgol, ymchwil Stonewall i brofiadau disgyblion LHD yn ysgolion Prydain.
Dywedodd Rhian Keyse, Swyddog Addysg ac Ieuenctid Stonewall Cymru, bod cyfieithiad a chyhoeddiad Yr Adroddiad Ysgol wedi’i ariannu gan Lywodraeth Cynulliad Cymru, a mynegodd ddiolch Stonewall Cymru am y gefnogaeth hon, cyn nodi y byddai Yr Adroddiad Ysgol yn cael ei ddosbarthu i’r holl ysgolion uwchradd yng Nghymru yn ystod yr wythnosau’n dilyn y gynhadledd, i godi ymwybyddiaeth o’r broblem o fwlio homoffobaidd. Tynnodd Rhian sylw at brif ganfyddiadau’r ymchwil, cyn arwain y cynadleddwyr drwy’r 10 argymhelliad allweddol ar gyfer taclo bwlio homoffobaidd mewn ysgolion.
7. Wal Graffiti ac Ystafell Ymson
Gwahoddwyd cynadleddwyr i gyfranogi yn y digwyddiad drwy ysgrifennu ar wal ‘graffiti’ a recordio neges mewn ystafell ymson. Ceir crynodeb o’r ymatebion isod:
“Mae Rhai Pobl yn Hoyw. Deliwch â’r Peth!”

“Defnyddiol iawn. Gweithdy gwych. Mater gwych o ran Addysg Uwch! Angen edrych arno. Diolch!”


“Rwy’n berson rhydd, bellach rwy’n byw fy mywyd fy hun. Bywyd, byw, caru!”
8. Argymhellion
Ysgolion
· Dylid hyfforddi’r holl staff mewn materion LHD a thaclo bwlio homoffobaidd, i sicrhau bod disgyblion, staff a rhieni LHD a’u teuluoedd yn cael eu cefnogi.
· Dylid hyfforddi swyddogion cydlynu ysgolion mewn materion LHD a thaclo bwlio homoffobaidd, a sicrhau bod gwybodaeth am adrodd am ddigwyddiadau ar gael i bobl ifanc.

· Dylai Llywodraeth Cynulliad Cymru ddarparu arweiniad clir i ysgolion am daclo bwlio homoffobaidd a chefnogi disgyblion LHD.

· Rhaid i awdurdodau lleol ddarparu arweiniad clir i ysgolion ar daclo bwlio homoffobaidd
Ieuenctid
· Dylid sefydlu grwpiau ieuenctid LHD gyfeillgar ym mhob ardal Awdurdod Lleol.

· Dylid hyfforddi gweithwyr ieuenctid mewn materion LHD a thaclo bwlio homoffobaidd.

Dysgu ieithoedd
· Dylid hyrwyddo geiriaduron iaith cydraddoldeb
· Dylid cynnwys materion lesbiaidd, hoyw a deurywiol, gan gynnwys geirfa briodol, yn y cwricwlwm, yn arbennig o ran pynciau teulu a pherthynas. 

· Dylid cynnwys materion lesbiaidd, hoyw a deurywiol, a chydraddoldeb LHD, mewn canllawiau asesiad.

· Dylid cydnabod materion penodol i ieithoedd, yn arbennig o ran rhyw.

Magu plant
· Dylai gwybodaeth am ffynonellau cymorth a chefnogaeth fod ar gael i rieni pobl lesbiaidd, hoyw a deurywiol, ac i bobl lesbiaidd, hoyw a deurywiol sy’n rieni.

· Dylai ysgolion ddarparu cefnogaeth i ddisgyblion LHD a’u rhieni. 
· Dylai ysgolion gefnogi rhieni ac aelodau teulu LHD disgyblion.

Addysg Bellach ac Uwch
· Dylid hyfforddi’r holl staff mewn materion cydraddoldeb LHD.

· Dylai bob sefydliad gael polisïau clir am ddelio gyda homoffobia ym mhob adran.

· Dylai pob sefydliad sefydlu rhwydweithiau staff LHD.

· Dylai pob sefydliad gefnogi ac ymgysylltu gyda gwaith eu Swyddog / Grŵp Undeb Myfyrwyr LHDT, a sicrhau eu bod yn ymwybodol o waith ymgyrch LHDT UCMC.

· Dylai byrddau cydraddoldeb (neu unrhyw gyfarfod sy’n delio’n benodol gyda materion crefydd, hil, anabledd, oed, cyfeiriadedd rhywiol a rhyw) wahodd aelod priodol o gymuned LHD eu sefydliad (e.e. aelod o rwydwaith staff LHD, Swyddog Undeb Myfyrwyr LHDT) i ymuno gyda’u trafodaethau fel cynrychiolydd.

· Dylai sefydliadau sicrhau bod eu polisïau ar gamdriniaeth homoffobaidd yn unol gyda’r polisïau ar droseddau casineb eraill er mwyn adlewyrchu deddfwriaeth.

